
Plastikozko 800 milioi poltsa inguru kontsumitzen da urtero Hegoaldean 

Instituzioen esanetan ez dute arazo larririk sortzen ingurumenean, zaindu beharreko alorra dela onartu arren 

Berrerabil daitezkeen poltsen alde apustu egiteko eskatu dute ekologistek 

Aitor Renteria, Baiona - Jon Rejado, Gasteiz 

Hego Euskal Herrian 800 milioi plastikozko poltsa inguru kontsumitzen da urtero; 286 poltsa pertsona bakoitzeko. Gutxi gorabehera, kilometro bateko zabalera eta 200 kilometro luze den plastiko azalera beteko luke. Etxe guztietan ohikoa den objektu hori birzikla daitekeen arren, kontsumitutako poltsa horien ehuneko handi bat ez doa plastikozko ontziak birziklatzeko edukiontzira. Hondakinen kudeaketaz arduratzen den sarearen beste adarretatik -hondakin organikoa, beira, papera...- plastikoa birziklategira bideratzen den arren, hainbat eta hainbat poltsa ez da bertara heltzen. Saltzaileek bezeroari eskaintzen dioten zerbitzua da, baina arazo bihur daiteke, poltsak behar bezala kudeatzen ez badira. 

Euskal Herriko egoera kezkagarritzat jotzen ez duten arren, zaindu beharreko arazo txiki bat dela deritzote instituzioek. Neurri handi batean «estetikotzat» jo dute plastikozko poltsek sortzen duten arazoa Hego Euskal Herrian. Horrela deritzote Xabier Caño IHOBE EAEko Ingurumen Jarduerarako Sozietate Publikoko zuzendariak, eta Pedro Zuazo Nafarroako Gobernuko Ingurumen Kalitate Zerbitzuko zuzendariak. 

Ekologisten ustez kezkatzeko moduko arazoa da, ordea. Plastikozko poltsen izaera kutsatzailea azpimarratzen du Julio Barea Greenpeaceko bozeramaileak, eta itsasoan sor ditzakeen kalteak gogorarazi ditu. «Itsas hondoan milaka tona plastiko dago; azken hamarkadetan pilatutakoa eta gaur egun ere heltzen dena ibaien bitartez, besteak beste». 

Produkzioan sortzen duen kutsadura, birziklatzearen kostua... «Horren gainetik, kontsumismoaren eredu argiena bihurtu direla esango nuke», gehitu du Enrique Segovia WWF-Adena elkarte ekologistako Kontserbazio zuzendariak. «Oparitzen diguten produktua da, eta inolako baliorik ez duen produktua dela erabaki du gizarteak», laburbildu du. Hori dela eta, ikur bat den heinean, erabilera bakarreko plastikozko poltsa «aldaketa motore» izan daitekeela azpimarratu du, eta aldaketa egiteko kontsumitzaileek duten indarra nabarmendu. 

Kontzientzia hartzea 

Aldaketa motore izaera hori pizteko har daitezkeen neurrien artean, hiritarrek kontzientzia hartzeko neurriak dira erabilienak Hego Euskal Herrian. Eusko Jaurlaritzak egindako Ingurumenarekin Iraunkorra den Kontsumoaren Euskal Planaren barnean, hiru bide proposatzen zaizkie instituzioei eta enpresei, kontsumo zentzudunagoa egiteko. Plan horren bidez, merkatuan dauden produktu ekologikoen informazioa ematen da. Produktu horien alde onak eta txarrak azaldu, eta horien inguruan merkatu bat sortzea bilatzen da. 

IHOBE hainbat udalerrirekin aritu da lanean, dendetan hainbat alditan erabil daitezkeen poltsak banatuz. Bilboko hiriguneko dendetan, esaterako, 20.000 banatu zituzten, eta ondorio argigarria atera zuten. Poltsa jaso zutenen erdiek berrerabili zuen, eta beste erdiak ohiko plastikozko poltsara itzuli ziren. «Mota horretako ekimenak beharrezkoak dira jendeak kontzientzia har dezan», dio Cañok. Nafarroako Gobernuak ez du neurririk hartu plastikozko poltsen inguruan, baina etorkizunean gaiaren inguruan eztabaidatuko dutela aurreratu du Zuazok. «1999. urteko hondakinen planak ez zuen gai hori kontuan hartzen, baina orain berrikusten ari gara, eta neurriak proposatuko dira». 

Bestelakoa da egoera Ipar Euskal Herrian. Azken bost urteotan Lapurdi, Nafarroa Beherea eta Zuberoako saltoki handiek plastikozko poltsen banaketa sistematikoa bertan behera utzi dute. Ez guztiek. Legeak ez du plastikozko poltsen banaketa debekatzen. Hala ere, erosleen eta talde ekologisten presioari jarraiki, saltokiek nahiago izan dute plastikozko poltsak kendu eta poltsa sendoak saldu. Hondatzen delarik, erosleek poltsa alda dezakete urririk. Hala ere, ingurumenaren aldeko elkarteek plastikozko estalkiak murriztea eskatzen diete banatzaileei. 

Supermerkatuek zeresanik badute gai horretan. Instituzioek egiten dutena egiten dutela, erabakiak hartzeko eskumena dute. Hainbat supermerkatuk salneurria jarri diete poltsei, edo hainbatetan erabil daitezkeen poltsak ematen dituzte. Eroskik ere, kontsumitzaileen eskaerek bultzatuta, berrerabil daitezkeen poltsak eskaini ditu. Hiru motako poltsak jarri zituen salgai, eta horiek erabiltzen dituzten bezeroei 0,10 zentimoko beherapena egiten diete; poltsa apurtuz gero, berri bat ematen diote. 

Eroslearen diru-zorroan eragitea da plastikozko poltsen gehiegizko erabilera mozteko bideetariko bat. Dena den, auzia arautzeko bide zuzenena horren inguruko legea egitea dela deritzo IHOBEko zuzendariak. Kontsumitzaileek kontzientzia hartzea beharrezkoa dela deritzo, baina ez da nahikoa izango beste neurri batzuk martxan jartzen ez badira, lege bat eta neurri fiskal eta ekonomikoak, alegia. 

 Birziklatutako poltsak ezin dira berriro poltsa bihurtu 

Plastikozko poltsa gehienak birzikla daitezke, baina ezin dira poltsa gehiago egiteko erabili, elikagaiak kutsa ditzaketelako. Poltsak garbitu eta txikitu ostean urtzen dira, eta tratamendu berezia egiten zaie. Emaitza plastikozko dilista batzuk dira, eta kaleko altzariak edo errepideetako piboteak egiteko erabiltzen dira. 

Alde 

· Sendoak dira, hainbat kilo har ditzakete apurtu gabe. 

· Iragazgaitzak dira. 

· Ez dute eraginik janariengan. 

· Merkeak dira. 

· Berriz erabil daitezke, eta erraz gordetzen dira. 

· Birzikla daitezke. 

1980 

Poltsen banaketa sistematikoa. 1957. urtean plastikoa erabiltzen hasi ziren jakiak ontziratzeko. 70eko hamarkadaren bukaerara arte ez ziren plastikozko poltsak banatzen hasi denda batzuetan, eta, 80ko harmarkadaren hasieran, supermerkatuak poltsak banatzen hasi ziren. 

Egoera, beste herrialdeetan 

Bangladesh: Kalitate txarreko poltsak legez debekatuta daude. Eurite garaian uholdeak eragiten dituela diote, estolderia blokeatzen dutelako. 

Txina: Saltokiek ezin dituzte plastikozko poltsak doan eman. Mehegiak diren poltsen ekoizpena legez debekatuta dago. 

Alemania: 5 eta 25 zentimo euro artean ordaindu behar da plastikozko poltsa bakoitzarengatik. 

Irlanda: 0,22 euro zentimo ordaintzen da erabilera bakarreko plastikozko poltsagatik, eta diru hori ingurumen egitasmoetarako da. 

Hegoafrika: Legez 0,30 mikrometroko lodiera izan behar dute plastikozko poltsek gutxienez -0,15ekoak kalitate txarrekotzat hartzen dira-, eta ezin dira doan banatu. 

Italia: iaz onartu zuten 2010etik aurrera biodegradarriak ez diren poltsak debekatzeko legea.  

Kontra 

· Poltsen lehengaia mugatua da. 

· Poltsak egitean kutsadura sortzen da. 

· Birziklatzea garestia da. 

· Errausten bada, energia iturri ona bada ere, gai kutsatzaileak askatzen ditu. 

· Ehun urte inguru behar ditu desegiteko. 

· Poltsen kudeaketa txarraren ondorioz kalteak eragin ditzake ingurumenean. 

